
காதலனை அழைத்துக் கொண்டு வருக, நீ அழைத்துக் கொண்டு வருவதாயிருந்தால், மாலையோடு மறைந்து போகும் என் உயிரைப் போகாவாறு தடுத்து நிறுத்தி, முன்பணியும், மாலைப் பொழுதும் தரும் கொடுமைகளை ஒருவாறு தாங்கிக் காத்திருக்கின்றேன். அருள் கூர்ந்து இதையாவது செய்வாயாக. கை விட்டுப் போன கொடியன் அவன்; அவனைக் காண்பது கூடாது என நெஞ்சு வெறுக்கினும், அவன் இனியன் என்பதை அது ஏற்கும் வகை கூறி, அதை அமைதிப்படுத்தியிருப்பேன்." என்று கூறினாள்.

இவ்வாறு ஞாயிறோடு தான் கூறிக் கொண்டிருக்கும் பொழுது, தன் நெஞ்சு தன் காதலன்பால் சென்று அலைவதைக் கண்டாள். உடனே, "என் கைவளைகள் கழன்று ஒடுமபடி என்னைக் கைவிட்டுக் கொடுமை செய்த கள்வன்பால் சென்று அன்று ஒளிந்து கொண்டு, இன்று, காதல் நோயுற்றுக் கலங்கும் என்னை நினைந்து, கடல் ஒலி அவிந்து அழகிழக்க, கானற் சோலைகள் தனித்துக் கிடந்து துயர் உற, பெரிய கழியில் மலர்ந்த நெய்தல் மலர்கள் இதழ் குவிந்து இரக்கம் காட்ட, வெண்ணிலா தன் தண்ணொளி பரப்பி ஒளி காட்டும் இம் மாலைப் போதில், சிறிதும் ஒய்வு கொள்ளாமல், வானுலகிலும், மண்ணுலகிலும், பிற உலகங்களிலும் புகுந்து புகுந்து அவனைத் தேடி அங்கெல்லாம் காணாது பெருந்துயர் உறும் என் பேதை நெஞ்சு, இந்நேரம், நான் விரும்பும் ஒருவனும், எனக்குக் காதல் நோயை அளித்தவனும், தன்னால் விரும்பப் படுவோனுமாய, அக்காதலனோடு துயில் கொள்ளும் கொல்லோ?” என்று கூறித் தன் நெஞ்சைத் தானே வெறுத்துக் கொண்டாள்.

		 இப்பக்கம் கடைசியாக 22 பெப்பிரவரி 2018, 06:42 மணிக்குத் தொகுக்கப்பட்டது.

